
Yn dilyn eich cais am wybodaeth dyddiedig 10 Chwefror 2023, mae'n bleser gennyf ddarparu’r ymateb canlynol. 
Eich cais a'n hymateb:
Hoffwn wneud cais dan y ddeddf rhyddid gwybodaeth am adroddiad gan gwmni EY (Ernst & Young gynt) wedi honiadau o dwyll ariannol o fewn i’r bwrdd iechyd.
Os nad yw hi’n bosibl darparu’r holl adroddiad, hoffwn wneud cais am gasgliadau/canfyddiadau yr adroddiad hwn (gydag enwau unigolion wedi eu cuddio os oes angen gwneud hynny).
Gallaf gadarnhau bod gan y Bwrdd Iechyd y wybodaeth rydych chi wedi gofyn amdani. Fodd bynnag, ni allaf ddarparu'r wybodaeth honno i chi oherwydd ystyriaf fod yr eithriad canlynol yn gymwys:
Adran 30(1) - Ymchwiliadau a thrafodion a gynhelir gan awdurdodau cyhoeddus. (Awdurdod Atal Twyll GIG Cymru) Mae gwybodaeth a gedwir gan awdurdod cyhoeddus yn wybodaeth eithriedig os yw, ar unrhyw adeg, wedi cael ei chadw gan yr awdurdod at ddibenion:
(a) unrhyw ymchwiliad y mae gan yr awdurdod cyhoeddus ddyletswydd i’w gynnal â'r bwriad o ganfod
(i) a ddylai unigolyn gael ei gyhuddo o drosedd
Mae eithriad Adran 30 yn bodoli i sicrhau y gellir ymchwilio ac erlyn yn effeithiol mewn perthynas â throseddau diogelu ffynonellau cyfrinachol. Mae'n cydnabod yr angen i atal datgeliadau a fyddai'n peryglu naill ai ymchwiliad penodol neu gyfres o achosion, neu'r prosesau ymchwilio ac erlyn yn gyffredinol, gan gynnwys unrhyw niwed i ymchwiliadau ac achosion yn y dyfodol.
Mae Adran 30 yn eithriad ar sail dosbarth, felly rhaid i’r Bwrdd Iechyd gymhwyso Prawf Budd y Cyhoedd (PIT) ac felly amlinellu’r ffactorau o ran datgelu a pheidio â datgelu a nodir isod.
Ffactorau o blaid datgelu:
· Mae datgelu’r adroddiad yn cefnogi budd cyffredinol y cyhoedd o ran tryloywder, atebolrwydd a dealltwriaeth gyffredinol o’r modd y darperir gwasanaethau cyhoeddus.
· Ceir budd sylweddol i'r cyhoedd o ran caniatáu craffu ar y dulliau o reoli'r Bwrdd Iechyd a sut y caiff arian cyhoeddus ei wario, yn enwedig ar adeg pan mae gwariant cyhoeddus yn cael ei adolygu a’i drafod yn gyson.
Ffactorau o blaid peidio â datgelu:
· Mae Awdurdod Atal Twyll GIG Cymru wedi gorchymyn i'r Bwrdd Iechyd beidio â rhannu’r adroddiad yn eang yn fewnol nac yn allanol er mwyn cadw’r ymchwiliad i bryderon a amlygwyd yn adroddiad EY.
· Mae ymchwiliadau Atal Twyll GIG Cymru yn mynd rhagddynt ar hyn o bryd ac mae angen lle diogel ar y Bwrdd Iechyd i weithredu ynddo, a gallai datgeliadau cynamserol greu pwysau dwys yn y cyfryngau a allai achosi problemau i’r prosesau barnwrol. Gallai unrhyw ddatgeliadau cyn i achos llys posibl ddod i ben ymyrryd â hawl unigolyn i gael treial teg, a gallai hefyd lesteirio gallu barnwr i reoli’r broses farnwrol.
· Cynyddir hyder trwy ganiatáu craffu ar y perfformiad a gall hyn olygu archwilio'r penderfyniadau a wneir mewn achosion penodol. Bydd lefel y craffu sy'n briodol yn dibynnu ar lawer o ffactorau gan gynnwys y niwed y gallai unrhyw ddatgeliad ei gael ar ymchwilio ac erlyn troseddau yn effeithiol. Byddai unrhyw un o’r canlyniadau posibl hyn yn effeithio ar y buddiannau y mae adran 30 yn eu diogelu.
· Gan fod ymchwiliadau yn mynd rhagddynt, a hyd nes y bydd achos troseddol posibl yn cael ei gychwyn, mae gan y Bwrdd Iechyd ddyletswydd statudol i gydweithredu ag ymchwiliad Awdurdod Atal Twyll GIG Cymru a chynnal cyfrinachedd y broses.
Ar ôl ystyried y budd i'r cyhoedd o blaid ac yn erbyn datgelu’r wybodaeth yr ydych wedi gofyn amdani, rwyf wedi casglu mai'r budd cyffredinol i'r cyhoedd yw cynnal yr eithriadau a amlinellir uchod, ac felly, peidio â datgelu’r wybodaeth y gofynnwyd amdani.
Mae'r ymateb hwn felly yn gweithredu fel hysbysiad gwrthod o dan adran 17 y Ddeddf Rhyddid Gwybodaeth.
Fodd bynnag, gallwn gadarnhau bod Adroddiad Archwilio Cymru yn Natganiad Ariannol 2021/22 yn rhoi trosolwg o’r adolygiad ynghylch sut y gwariwyd arian cyhoeddus gan y Bwrdd. Yn ogystal, mae Adroddiad Archwilio Cymru yn nodi'r pryderon a arweiniodd at gomisiynu'r adolygiad gan EY. Mae adroddiad Archwilio Cymru ar gael i'r cyhoedd ar wefan y Bwrdd Iechyd.  Yn unol â gofynion Adran 16 y Ddeddf Rhyddid Gwybodaeth, mae gan y Bwrdd Iechyd ddyletswydd i gynnig cymorth, ac felly, rydym wedi darparu dolenni at y wefan isod i gyrchu adroddiad Archwilio Cymru.
· Adroddiad Archwilio Cymru, 23 Chwefror 2023 - Bwrdd Iechyd Prifysgol Betsi Cadwaladr (gig.cymru)
· Archwilio Cymru

